
Tá politiskar avtalur verða gjørdar, 
so skulu tær haldast. Tað er sjálv­
andi tað minsta, vit kunnu krevja 
av okkara politikarum.

Men tá politiskar avtalur verða 
gjørdar, so mugu tey, sum gera av­
talurnar eisini vita av tí, og tað, sum 
avtalað er, eigur at verða skjalfest.

Rokið um gjaldið fyri at koyra 
í Vágatunlinum er greitt dømi um 
politiskt arbeiði, sum er av handa­
hógvi merkt.

Onkur pástendur, at avtala er 
gjørd um, at tað lánið er útgoldið, 
skal vera ókeypis at koyra, meðan 
onnur halda uppá, at partapening­
urin hjá landskassan, sum er 395 
milliónir krónur, eisini skal vera 

afturgoldin, meðan uppaftur onnur 
als ikki kenna til nakra avtalu.

Nú hevur Sambandsflokkurin 
lagt uppskot fyri Løgtingið um, at 
tað skal vera ókeypis at koyra. Sami 
flokkur, sum sat við valdið, tá lánini 
vórðu útgoldin, og hvørs løgmaður 
staðfesti, at partapeningurin til 
landskassan eisini skal gjaldast 
aftur, áðrenn ókeypis koyring kann 
koma upp á tal.

Hetta er sama niðurstøða, sum 
Aksel V. Johannesen, løgmaður, er 
komin til.

Tí kunnu vit í øllum førum stað­
festa, at her fyriliggur eingin greið 
avtala. At so Sambandsflokkurin 
broytir støðu, tí at formaðurin 

hevur lisið okkurt í viðmerkinum 
til broyting í mvg-lógini í 2002, sum 
sannførir hann um, at ein avtala 
fyriliggur, tykist eitt sindur opp­
ortunt.

Tað er tó valla hugsandi, at eitt 
slíkt uppskot verður samtykt av 
samgonguni – serliga við staðfest­
ingini hjá Løgmansskrivstovuni í 
huga.

Tí hetta merkir í veruleikanum 
eina útreiðslu upp á 395 milliónir 
krónur. Pengar, sum sambært 
tulkingunum hjá Løgmansskriv­
stovuni skulu aftur í landskassan, 
áðrenn tað verður ókeypis at koyra.

Tað er tó nógv, sum bendir á, at 
tað verður ikki ókeypis at koyra. 

Men tað hevur tó týdning, at tað 
ikki verður gjørdur mismunur á 
økjunum í landinum. Landsstýris­
maðurin hevur tosað um ein sam­

haldsfasta skipan – og tað hava 
onnur við.

Avbjóðingin er so, um tað ber til 
at gera eina samhaldsfasta skip­
an fyri bæði skip og tunlar, sum 
javnsetir allar føroyingar, sum 
skulu ferðast millum økini í Før­
oyum.

Tað krevst tó, at ein slík ætlan 
verður meira sannførandi, enn mál­
ið um gjaldið fyri Vágatunnilin.

sannførandi avtalur

Hóast samgongan millum 
Javnaðarflokkin, Tjóðveldi 
og Framsókn formelt varð 
skipað 15. september 2015, 
tá Aksel V. Johannesen varð 
valdur til løgmann, so hevur 
Edmund Joensen síðani tá 
kallað samgonguna fyri »14. 
september-samgongan« – 
uttan iva við tilsiping til 
fólkaatkvøðuna um loysing, 
sum var 14. september í 1946.

Men um ein samgonga, 
sum er skipað 15. september 
skal kallast 14. september-
samgonga, so eigur Edmund 
Joensen sjálvur ta fyrstu 
14-sepetmber-samgonguna. 

Tí tá samgonga – eftir 
langar og drúgvar og slitnað­
ar samráðingar – varð skipað 
eftir løgtingsvalið 7. juli 1994, 
var hon júst skipað 15. sep­
tember. 

Edmund Joensen varð 
valdur til løgmann og løg­

tingið valdi landsstýris­
fólkini. Tað var seinastu 
ferð, at løgtingið valdi øll 
landsstýrisfólkini. Eftir valið 
í 1998 var tað løgmaður, sum 

eftir nýggju stýrisskipanar­
lógini tilnevndi landsstýris­
fólkini.

Edmund eigur fyrstu 
14. september-samgonguna

Avtalan um Vágatunnilin 
er ikki serliga sannførandi

Vaktarskifti var í Tinganesi 15. september í 1994, tá Marita 
Petersen fór frá sum løgmaður, og Edmund Joensen tók við 
sum løgmaður

Á tingfundinum í morgin fer 
Løgtingið undir fyrstu við­
gerð av málinum um at seta 
á stovn filmshús. Tað er Poul 
Michelsen, landsstýrismaður 
í vinnu- og uttanríkismálum, 
sum hevur lagt uppskotið 
fram.

Ein høvuðsuppgáva hjá 
Filmshúsinum er at tryggja 
framhald í filmsvinnuni, sum 
í síni náttúru er eyðkend av 
ótryggleika og skiftandi ar­
beiðsumstøðum. Filmshús­
ið skal savna og miðla vitan 
um film, filmsvinnuna og 
filmsførleikar í Føroyum, 
so at bæði føroyskar og út­
lendskar filmsframleiðslur 
kunnu verða settar í verk. 

Filmshúsið skal vera 
savningarstaður fyri før­
oyska filmsumhvørvið, 
miðstøð fyri vitan um film, 
filmsfakligar førleikar og út­
gerð. 

Filmshúsið skal menna 
altjóða netverk og virka fyri, 
at føroyskir filmar verða 
sýndir uttanlands, og Films­
húsið skal eisini vera við 
til at samskipa og stíla fyri 
skeiðum og undirvísing í 
filmsgerð. 

Í byrjanini er hølistørv­
urin hjá Filmshúsinum ikki 

stórur.  Nóg mikið er við ein­
ari skrivstovu til leiðaran 
umframt atgongd til fund­
arhøli. Meira umráðandi er 
tað, at Filmshúsið er í einum 
kveikjandi umhvørvi, har 
filmsfólk og onnur skapandi 
fólk hava hug til at koma 
saman.

Arbeitt verður tí fram í­
móti, at virksemið hjá Films­
húsinum verður saman við 
filmsverkstaðnum Klipp­
fisk, so at filmsfólk hava eitt 
felags fysiskt umhvørvi. 

Tætt samstarv verður 
somuleiðis við aðrar skipanir 
og stovnar, sum arbeiða við 
og stuðla mentan og films­
framleiðslu, m. a. Hugskoti­
num hjá Tórshavnar komm­
unu, Íverksetarahúsinum, 
Mentamálaráðnum, Kring­
varpinum,  Søvnum Lands­
ins, Fróðskaparsetrinum og 
Norðurlandahúsinum. 

Filmshús á løg­
tingsfundi í morgin

Úr filminum »Tunnan« hjá 
Jónfinn Stenberg og Jóann­
es Lamhauge 

Nágreining av yvirskrift í Vikuskiftis Sosialinum
Á forsíðuni á Sosialinum fríggjadagin var ein yvirskrift við heitinum "Dóttir mín gjørd­
ist ør av teldli". Vit vilja við hesum útdýpa, at talan í hesum førinum er um, at unga 
gentan gjørdist sera ávirkað av at nýta teldilin ov nógv. Millum annað við, at hon fekk 
svøvntrupulleikar og gjørdist frá sær sjálvari í løtum. Gentan var sostatt bert ávirkað 
av hesum, meðan ov nógv teldlanýtsla stóð uppá.


